
Ukoliko želite da se prijavite za 
primanje ovog biltena možete to  
učiniti tako što ćete poslati  e-
mail na sljedeću adresu: 
fuad.sisic@opcina-tesanj.ba            
Molimo vas da ovaj elektronski 
bilten proslijedite svim 
zainteresiranim u našoj općini. 
Ukoliko želite da objavite neke 
od vaših novosti, iskoristite 
elektronski bilten općinskog 
načelnika, koji je brz, efikasan i 
besplatan način komuniciranja sa 
javnošću.  
Sa zadovoljstvom očekujem vaše 
komentare, sugestije i primjedbe. 
 
Molim da ne prinatate 
ovaj sadržaj. Za svaki 
nepotrebno odštampan 
papir mora se bez 
potrebe oboriti drvo 
koje raste! 

 
 

 

Moj prijatelj 
Došlo mu do grla? 

 
U četvrtak, 17. maja u prolazu sretnem prijatelja. On u autu i zastade a ja 
u prolazu nogama koračam. Otvori prozor i pozdravismo se srdačno. 
Onda mi on reče, daj molim te da ti ne dolazim ni kući, ni na posao. 
Pomozi mi da zaposlim onu moju curicu, završila fakultet, odradila 
pripravnički i sada sjedi kod kuće. Udavala bi se, ali hoće prvo posao. 
Velim: sve znam! 
Moj prijatelj nastavi: vjeruj mi, došlo mi je do grla. Ne mogu dalje sam. 
Molim te da mi to riješiš. 
Velim: uradiću što mogu! 
I zatvarajući prozor, moj prijatelj nastavi sa svojim mercedesom novijeg 
datuma proizvodnje. On ode a ja ostadoh da razmišljam. Kontam, Bože 
Dragi šta je ovo? Ako je do grla došlo onima što vozaju mercedes, kako 
je onima što nisu ni sjeli u njega. Valjda lakše, nisu ni naučili. I 
razmišljam o mladoj osobi koja je završila studij i čeka? Vjerujem da 
njoj mercedes roditelja ne znači ništa u pogledu čekanja na posao gdje bi 
se ona osjećala sigurnijom. Ali šta je sa drugima koji čekaju? Da li se 
pita iko od onih koji čekaju i traže preko reda da time traže nered? Ili 
misle da je nered svakako, pa svako za se neka se snalazi? Kako god bilo 
i koliko god bilo teško, nužna je borba za više reda. Pozivam građane da 
na izborima ne glasaju za one koji su im preko reda sređivali bilo šta, 
nego da podrže one koji se bore za više reda. 
 

KANDIDATI 
Pozicija načelnika zahtjeva kompetencije 

 
I dok su trajale aktivnosti na kandidaturi za načelnika unutar stranaka 
razmišljam kako bi se mogao taj proces unaprijediti, podići na viši nivo. 
Jasno je svima da zakonski okvir (izborni zakon) nije dovoljan u pogledu 
potrebnih znanja i vještina za načelničku dužnost. Svako može da se 
kandidira ko prikupi dovoljan broj potpisa ili bude predložen ispred 
političke stranke, i može da bude izabran. Jasno je da građani tokom 
kampanje ne mogu ocjeniti rukovodne i menadžerske sposobnosti 
kandidata, znanje i vještine, a za efikasnu i efektivnu javnu upravu i to je 
od velike važnosti. Razmišljam kako bi bilo lijepo da postoji lokalni 
konsenzus po kome bi grupa građana, kompetentnih intelektualaca neovis 

nih od stranačkih pripadnosti davala svoje mišljenje o svakom kandidatu. 
Pa, iako to mišljenje ne bi bilo obavezujuće za dalju proceduru ono bi bilo 
značajno kao pomoć građanima pri njihovom odlučivanju. Samo kada bi se 
mogli složiti oko toga. Ko zna, možda jednog dana, možda već do sljedećih 
izbora...Nadati se. 
 
STEVE WALKER 

Branioci BiH 
 
Steve Walker je nekadašnji US diplomata koji je 1993. godine napustio 
State Department i na taj način izrazio protest protiv politike Klintonove 
administracije spram stradanja i genocida u Bosni i Hercegovini. Nakon 
toga je pokrenuo jednu široku kampanju radi podizanja svijesti u 
Vašingtonu o tome šta se stvarno dešava u Bosni i Hercegovini. Na TV 
FACE, 10. juna 2012. godine objavljen je intervju sa g-dinom Steve 
Walkerom.  
Mogli smo čuti ono što smo manje/više znali, ali što ne želimo prihvatiti. 
Teško nam je prihvatiti da postoje tako loši ljudi, da u sjaju lijepih govora i 
u snazi diplomatske i vojne moći postoji istovremeno najveće licemjerje 
koje ne priliči ljudima. Ali u isto vrijeme vidjeli smo i čuli da postoje ljudi 
koji su spremni boriti se za istinu, bez bilo kakvih drugih interesa, kao što 
je sam Steve Walker, i istinu svjedočiti. 
Tako nam je Walker ponovio da je Klinton jedno pričao pred prve izbore, 
prozivajući starijeg Busha za propuste u Bosni i Hercegovini, ali kada je 
zasjeo na prijestolje nastavio je isto kao njegov prethodnik. Kada se 
približio drugi izbor za Klintona, on je htio po svaku cijenu dobiti mir u 
Bosni i Hercegovini, a najlakše je bilo dobiti mir tako što će se udovoljiti 
onima koji imaju najviše oružja. Dakle Miloševiću! Stoga je, ističe Walker, 
Richard Holbruke išao uvijek prvo u Beograd i pitao Miloševića šta želi, 
zatim u Zagreb i pitao Tuđmana može li to prihvatiti a na kraju dolazio u 
Sarajevo i saopćio Izetbegoviću da to mora prihvatiti. Takav krug je bio i u 
Daytonu. Dayton je mirovni plan Miloševića o podjeli Bosne i 
Hercegovine, ističe Walker. Nema sumnje da, iako Dayton i nije plan koji 
je napravio Milošević, sasvim je sigurno i nakon 17 godina se vidi da je to 
plan o podjeli Bosne i Hercegovine, o tome da ako je morala opstati onda 
ona ne može funkcionisati. A šta znači imati nešto što ne može 
funkcinisati? Oni koji su stajali iza Daytona, OHR koji predstavlja te velike 
lažljive politike, vide bolje od nas i znaju više od nas, ali nije im dovoljno. 
Branioci Bosne i Hercegovine trebaju biti do te mjere poniženi, nakon što 
su toliko i na tako strašan način stradali, i dobili mir koji postaje noćna 
mora. Branioci treba još da se dalje ponižavaju jer su nesposobni 
organizirati bh društvo, nesposobni voditi državu, nesposobni postojati!? 
Pa dobro ako je to tako, a tako je, šta je više sa braniocima Bosne i 
Hercegovine? Zašto im idu na ruku? Zašto se razilaze i umanjuju snagu 
Bosne i Hercegovine? Zar može Steve Walker dati veću nadu braniocima 
Bosne i Hercegovine od njih samih? A Steve Walker ističe da će Bosna i 
Hercegovina opstati zahvaljujući nevjerovatnoj snazi, istrajnosti i dobroti 
branioca Bosne i Hercegovine koju je osjetio kada je sve bilo beznadno, 
kada su pale Žepa, Potočari, Srebrenica. 
Pa gdje je ta snaga, istrajnost i dobrota? Odgovorite nam Lagumdžija, 
Tihić, Silajdžić, Radončić, Lijanović, Cerić, Puljić,... 

Otvoreno pismo Premijeru ZDK 
Premijer kao stranački lider 

 
Gospodine Premijeru, 
ne mogu prešutiti da javno ne kažem ono što bi 
moglo biti korisno ako me ispravno budete, prije svih 
drugih, Vi razumjeli. Volio sam da nisam gledao Vaš 
intervju za TV Visoko prenesen na lokalnoj mreži 
22.06.2012. godine u noćnim satima jer nisam 
mogao lahko zaspati. Nemir koji ste svojim govorom 
izazvali ne odnosi se na Vašu opravdanu ili 
neopravdanu kritiku SDA, niti za prozivanje 22 godine 
vladavine SDA (iako ne znam kako ste došli do ove 
cifre) nego zbog toga što sam od Vas očekivao da 
govorite kao Premijer ZDK a nikako kao Predsjednik 
SDP BiH. Tokom poslednjih 15 mjeseci smo imali 
priliku susretati se i razmijeniti mišljenja i stavove, i 
razumio sam da Vi dajete prednost saradnji i 
institucionalnom djelovanju u odnosu na stranačke 
razlike. Vaš posljednji intervju to demantuje. Vi ste 
govorili riječnikom predizborne kampanje i riječnikom 
političkog protivnika a ne riječnikom Premijera ZDK. 
Gospodine Premijeru, 
ja imam obavezu pred građanima općine Tešanj 
zamoliti Vas da budete Premijer ZDK jer ste dobili 
podršku Skupštine ZDK za tu dužnost i preuzeli 
odgovornost, položili zakletvu. Ja još uvijek vjerujem 
da ste Vi u stanju izvući se iz dnevnopolitičke borbe 
političkih stranaka i raditi na čelu Vlade zajedno sa 
drugim ministrima najviše i najbolje što možete. Ono 
što je bilo prije, dobro ili loše, sada niko promijeniti 
ne može, a ono što dolazi možemo mijenjati danas. 
Pozivam Vas da od danas poduzmete sve što je u 
Vašoj nadležnosti da se  nastave započeti projekti, da 
inovirate ono što smatrate da je potrebno i da se 
okrenemo konkretnim ciljevima i akcijama, a politička 
stajališta stranaka ostavimo rukovodstvima tih 
stranaka. 
 

Tešanj u srcu 
U srcu Bosne - Tešanj  

 
Nekako je sve više onih izvan Tešnja koji ukazuju na Tešanj kao 
primjer, kao model uređenja lokalne zajednice. Posebno iznenađenje 
pokazuju oni koji nisu bili u susretu sa Tešnjom, nisu ovdje dolazili,  

pa ne kriju oduševljenje. S naše, tešanjske strane, otvara se pitanje nama 
samima: ili smo mi previše dobro organizovani, ili su drugi previše loše? 
Vjerovatno ni jedna, ni druga krajnost nisu  potpuna istina i da je najbliže 
istini ono što se može ne samo vidjeti, nego uporediti i provjeriti. Jedna 
od prvih razlika koja se može uočiti jeste unutrašnja sinergija između 
ljudi, institucija, vladinog i nevladinog sektora, jedan prije svega pozitivan 
odnos jednih prema drugima, i jednih o drugima, što se veoma rijetko 
sreće danas, ne samo u Bosni i Hercegovini. Nije idealno, neće ni biti, bilo 
je i biće izuzetaka, ali pravilo je saradnja a izostanak saradnje je izuzetak.  
Drugo, visok stepen različitih privrednih aktivnosti, jedan veoma širok 
portfolio proizvoda koji se danas proizvode ovdje, i jedan veoma visok 
stepen poslovnosti privrednika pravi razliku u korist Tešnja. 
Treće, čistoća. Nema sumnje da je vizija: Tešanj, sredina ekološke svijesti, 
čistoće i reda počela polahko živjeti među ljudima, i to svi koji dolaze 
ističu. To stvara novu prednost. 
Četvrto, znanje, naši mladi pokazuju talenat i pokazuju akciju. Mladi iz 
Tešnja postižu uspjehe na različitim takmičenjima, kako unutar BiH tako i 
na međunarodnim takmičanjima, a naše škole pokazuju bolje rezultate 
od drugih. Sve veći broj je magistara i doktora nauka, koji afirmišu Tešanj 
tamo gdje su angažovani. O milion prikupljenih plastičnih boca za dvije 
godine se priča širom Bosne i Hercegovine. 
Pojedinci postižu vrhunske rezultate, a posebno zvučna imena u bh 
javnosti su danas Amir Brka, Enis Bešlagić, ... 
Peto, mineralne vode iz Tešnja su godinama najbolje na svijetu, a među 
100 najvećih kompanija po prihodu u BiH je šest kompanija iz Tešnja, a 
ove godine među POŽELJNIM POSLODAVCEM su i dvije kompanije iz 
Tešanj (MANN&HUMMEL i HIFA-OIL). 
Šesto, lokalna uprava je potvrđena od kompetentnih stručnjaka u 
području kvaliteta, te od stranih organizacija koje pomažu reformu 
lokalnih uprava, kao reformisana uprava sa visokim performansama, sa 
jedinstvenim menadžment sistemom u javnoj upravi. 
Sedmo, Islamska zajednica je ispred drugih u rezultatima vjeronauke, kao 
i po iznosu prikupljenog zekata, te se ravnopravno uključuje u društvene 
akcije i ističe se kao primjer unutar krugova Islamske zajednice BiH. 
Sve to, kao i još mnogo toga, daje nam prednost nad nekim drugim 
sredinama. Ali ta prednost sama po sebi ne znači ništa ako pokušamo u 
tome uživati. Naprotiv, ta prednost obavezuje da se nastavi u svim 
područjima, da se pomogne sebi i drugima, i da samo slobodan čovjek sa 
oslobođenom energijom i uključen u svoju lokalnu zajednicu može dati 
najviše. Stoga zaključujem ovaj tekst konstatacijom da su razlike 
legitimne, da je poželjno da ljudi slobodno misle i slobodno se izražavaju, 
da nije nikada bio problem u razlikama, te da problem nastaje i može 
nastati samo ako se pogrešno odnosimo prema razlikama. Stoga nosite 
Tešanj u srcu, jer je Tešanj u srcu BiH. 

Opća bolnica Tešanj - NEPRIHVATLJIVO! 

Nastala kada je bilo najteže 
 

Zakon o zdravstvu ostavio je mogućnost da kanton preuzmu osnivačka 
prava opće bolnice, ali nije učinio obaveznim. Općine su pravna lica, a neki 
sada tumače zakon tako da isključuju općine kao pravna lica, 
NEVJEROVATNO! Vlada ZDK je na svojoj sjednici od 20.06.2012. 
godine je donijela zaključak iz koga se vidi da žele preuzeti osnivačka 
prava od Općine Tešanj na Kanton. U tom smislu sam uputio pismo 
Premijeru ZDK, Ministrici zdravstva i zastupnicima u Skupštini ZDK 
sljedeće sadržine: 
Poštovani gospodine Premijeru, 
Opća bolnica Tešanj je izrasla u krajnje nepovoljnim okolnostima (1992-
1995) i sa snažnom emotivnom vezom lokalnog stanovništva i lokalne 
uprave prema ovoj zdravstvenoj ustanovi u poslijeratnom periodu. Mogao 
bih iznijeti mnogo argumenata i razloga, ali nadam se da to nije potrebno. 
Za lokalno stanovništvo kao ni za lokalnu upravu u Tešnju nije 
prihvatljivo preuzimanje osnivačkih prava u ovoj situaciji, te molimo da se 
ovo uzme u obzir. Općinsko vijeće Tešanj se već jednoglasno izjasnilo u 
ovom pogledu, i ovdje nema razlika u pogledu statusa Opće bolnice Tešanj 
niti među političkim strankama, niti među NVO, niti među privrednicima, 
niti među građanima. 
Općina je pravno lice, i jasno je da zakon omogućava ali ne zahtjeva da 
kanton preuzme osnivačka prava. Ovdje je presudna volja Vlade ZDK, pa 
molim da ovaj dopis uzmete u posebno razmatranje i odložite izjašnjenje 
Vlade ZDK po ovom pitanju na određen period. U ionako prilično 
konfuznim i opterećenim društvenim odnosima, nikako ne bi bilo dobro 
otvarati i ovo pitanje. Ako bi se to ipak dogodilo, moja je procjena da bi se 
duboko narušilo raspoloženje stanovništva i lokalne uprave spram 
kantonalne vlasti a 
to svakako ne bi 
nikome koristilo. 
Stoga predlažem da 
Općina Tešanj zadrži 
osnivačka prava 
Opće bolnice u 
tešnju do daljnjeg. 

 
 
 
 
 
 
 
 
 

 
 
 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

Općinski načelnik 
Fuad Šišić 

  

 


